
Strategidokument for Vestlandsrådet

SAMANDRAG
Vestlandsrådet drøfta i VR-sak 4/08 sin funksjon og rolle. I denne saka vert denne drøftinga vidareført.

Fylkesrådmannen legg til grunn at det fortsatt er grunnlag for eit politisk samarbeid mellom fylka på Vestlandet, og at dette samarbeidet bør vitaliserast. Det er naudsynt å få eit klårare mandat og fokus for Vestlandsrådet. Det er framlegg om at dette vert gjort gjennom å utarbeide eit strategidokument til erstatning for handlingsplanen for Vestlandsrådet. Saka drøfter innhaldet i dette strategidokumentet, og føreslår at det skal innehalde følgjande punkt:


Grunnlaget for Vestlandssamarbeid


Kva er føremålet med samarbeidet


Kva skal det samarbeidast om


Organisering av rådet

Vidare drøfter saka m.a. alternativ organisering av Vestlandssamarbeid.

FORSLAG TIL VEDTAK

	1.
	Det vert utarbeidd eit strategidokument for Vestlandsrådet. Dette skal vere eit overordna styringsdokument for Vestlandsrådet, og skal vedtakast i første møte i 2009. 


	2.
	Vestlandsrådet skal særleg arbeide med interessehevding og politikkdrøfting om viktige politiske saker for Vestlandet med sikte på å å påverke nasjonal og også internasjonal politikk. Vestlandsrådet kan også brukast som eit konsultasjonsorgan om viktige politiske saker. Rådet bør fortsett arbeide for å styrkje det regionalpolitiske nivået, t.d. gjennom forvaltingsreforma.




Paul M. Nilsen

Jan Per Styve

FYLKESRÅDMANNEN, 28.08.2008:

Bakgrunn

Sak om Funksjon og Rolle for Vestlandsrådet (VR-sak 4/08) vart oppsummert slik i saksframstillinga:

”I denne saka legg eg opp til ei drøfting av kva funksjon og rolle Vestlandsrådet skal ha frametter. Dette skal vere eit grunnlag for å finne forma på rådet, og utvikle arbeidet vidare.
Det blir lagt vekt på at Vestlandsrådet si rolle i første rekkje er knytt til rammevilkår og å hevde Vestlandet sine interesser. Vidare å løyse felles utfordringar. Vidare er det naturleg at rådet i samband med regionreformen jobba for å leggje fleire statlege oppgåver til det folkevalde regionale nivået. Det er derimot normalt ikkje naturleg at Vestlandsrådet involverer seg i ulike typar av samarbeidstiltak mellom fylkeskommunane.
Fylkesrådmannen vil leggje opp til at Vestlandsrådet i større grad enn tidlegare blir eit samrådsorgan/drøftingsorgan mellom fylkeskommunane. Det er difor ikkje nødvendigvis slik at det skal bli gjort vedtak i alle saker.
Det vert rådd til at handlingsplanen ikkje vert rullert. Alternativt kan det bli utarbeidd eit strategisk dokument som peiker på funksjon og rolle til Vestlandsrådet, samt ev. prioriterer eit fåtall strategisk viktige samarbeidssaker.
Fylkesrådmannen meiner at sjølv om regionreforma endar opp i ein forsterka fylkesmodell, vil det vere behov for eit politisk samarbeid om viktige saker, og at det er naturleg å vidareføre samarbeidet i Vestlandsrådet.
Saka drøfter også møteforma til Vestlandsrådet, og legg opp til ei vidareføring av den møteforma som er valt dei siste par åra.
Vestlandsrådet gjorde slikt vedtak i saka:

Fylkesrådmannen vert beden om å leggja fram ny sak om Vestlandsrådet si rolle og funksjon med utgangspunkt i saksframlegget og drøftinga i rådet.

Det politiske grunnlaget for Vestlandsrådet
På grunnlag av drøftingar i rådet, legg fylkesrådmannen til grunn at det er behov for eit politisk samarbeid mellom fylka på Vestlandet, organisert på ein slik måte at arbeidet vert styrkt. Det er naudsynt å få eit klårare mandat og fokus for Vestlandsrådet. Eg vil rå til at dette vert gjort gjennom at rådet utarbeidar eit strategidokument til erstatning for handlingsplanen for Vestlandsrådet.

Vestlandsrådet vedtok 29. januar 2004 handlingsplan for rådet. Dette dokumentet var relativt omfattande og ambisiøst. Handlingsplanen innheld om lag 50 oppfølgingspunkt.

Handlingsplanen har i stor grad vore styrande for aktivititeten i Vestlandsrådet. Men det har ikkje lukkast å følgje opp alle punkta i handlingsplanen, og mange av punkta er blitt uaktuelle. Vestlandsrådet har også teke opp saker som ikkje har vore omfatta av handlingsplanen. Vidare er ambisjonane for rådet endra sidan den gong. 

Det sentrale i Vestlandsrådet si verksemd har heile tida vore interessehevding og politikkutforming om viktige politiske saker. Særlig vil arbeid med sikte på å påverke nasjonal og også internasjonal politikk vere sentrale område for rådet. Men det er ikkje til hinder for at Vestlandsrådet også kan brukast som eit konsultasjonsorgan om viktige politiske saker der fylka har ulike interesser. Vidare meiner eg rådet bør fortsett arbeide for å styrkje det regionalpolitiske nivået, t.d. gjennom forvaltingsreforma.

Rådet må både kunne ta opp dagsaktuelle saker, men også arbeide systematisk med sentrale saker. Det vil vere behov for å utvikle fagleg og politisk kompetanse på viktige politikkområde. Rådet bør ta mål av seg til å vere eit politikkdrøftande organ. 

Handlingsplanen uttykkjer ambisjonar som eg vil rå til vert teke ut. Det er for det første at rådet skal ha ei rolle innan utviklingsarbeid mellom fylkeskommunane. Dette gjeld særleg innan næringsutvikling. Eg vil presisere at utviklingsarbeid primært skal gå føre seg i regi av dei einskilde fylkeskommunane. Vestlandsrådet skal ikkje vere ei styringsgruppe for ulike typer av samarbeidsprosjekt mellom fylkeskommunane. Dette er sjølvsagt ikkje i vegen for at fylkeskommunane skal samarbeide om utviklingsprosjekt, men dette samarbeidet må kunne bli styrt gjennom andre organisasjonsstrukturer enn gjennom Vestlandsrådet. Men dette er igjen ikkje i vegen for at Vestlandsrådet kan tenkjast å støtte søknader nasjonalt eller internasjonalt om prosjektmidlar til visse prosjekt. 

Handlingsplanen uttrykte også ambisjonar om at Vestlandsrådet skulle kunne overta statlege oppgåver permanent eller som ein prøveordning. Vestlandsforsøket innan samferdsel vart eit eksempel på ein slik prøveordning av statlege oppgåver. Eg finn det ikkje naturleg at Vestlandsrådet skal ha ambisjonar om å vere eit forvaltingsorgan med ansvar for visse ansvarsområder. Dette bør likevel ikkje vere til hinder for at rådet kan arbeide for at fylkeskommunane skal kunne overta statlege oppgåver, t.d. gjennom forvaltingsreforma.

Strategidokument


Eg vil rå til at det vert utvikla eit strategidokument for Vestlandsrådet. Dette skal vere overordna, og gje hovudføremål for Vestlandssamarbeidet og rådet si rolle. Strategidokumentet bør vere eit kortfatta dokument som gir retning, men ikkje går i detlaj på einskildprosjekt.

Strategidokumentet må angi:


Grunnlaget for Vestlandssamarbeid


Kva er føremålet med samarbeidet


Kva skal det samarbeidast om


Organisering av rådet

Innhald i strateginotatet
Nedanfor vil eg drøfte innhaldet i strateginotatet

Målsetting

Vedtektene definerer visjon og føremål med rådet slikt: 

”Visjon
Vestlandet 
- ein region som er attraktiv for folk og næringsliv
- ein region med meir ressursar, betre forvaltning og verdiskaping i tråd med folket og næringslivet sitt behov 
- ein region med aktivt folkestyre og nærleik til avgjerdsprosessane

Føremål
Fylkeskommunane på Vestlandet skal gjennom forpliktande samarbeid innan nærare definerte område som t.d. kompetanse, energi, samferdsel, næringsliv, kultur og folkehelse:

- styrke utviklinga til beste for dei som bur i regionen
- løyse felles utfordringar for Vestlandet
- aktivt påverke statlege rammeføresetnader
- kunne overta fleire og meir omfattande oppgåver som betre vil finna si løysing gjennom lokal kunnskap.

Eit slikt utviklingsorientert, faglig og politisk samarbeid skal styrkje Vestlandsregionen både nasjonalt og internasjonalt.”
Eg kan ikkje sjå at det er behov for ein visjon av denne typen som er gitt ovanfor. Eg vil rå til at det vert arbeidd med ein justert og meir spissa målsetting i høve til dei ambisjonane som Vestlandsrådet setter seg, jf det som er sagt om det politiske grunnlaget ovanfor.
Grunnlaget for Vestlandssamarbeid

Det er fleire tilhøve som vil vere viktig som grunnlag for eit fortsatt vestlandssamarbeid. Det må stadfestast at på ei rekkje område har Vestlandsfylka felles interesser, og at det dermed er behov for samarbeid.

Element i grunnlaget kan vere: 

· Vestlandet har gode levekår, og er ein ressursrik og sterk region som står for ein vesentleg del av verdiskapinga i Noreg. Næringslivet er internasjonalt orientert, og er i fremste rekkje på fleire område.

· Vestlandet har i stor grad samanfallande næringsstruktur med vekt på marine og maritime næringar, energi, energibasert industri og reiseliv. Vestlandsrådet skal arbeide for at desse næringane og andre viktige næringar på Vestlandet skal ha gode rammevilkår og førestnader.

· Vestlandsrådet skal arbeide for å få bygd ut E39 Kyststamvegen til ein ferjefri transportkorridor av høg standard.

· Vestlandsrådet skal arbeide for at dei distrikts- og regionalpolitiske verkemidla kan bidra til at alle område i fylkene utvikler seg positivt.

· Vestlandsrådet skal arbeide for at landsdelen får gode internasjonale rammevilkår i samarbeid med nasjonale styresmakter og internasjonale organisasjonar som t.d. Nordsjøkommisjonen og CPMR. 

· Vestlandsrådet skal samarbeide med kunnskapsmiljøa for at dei skal kunne utvikle kompetansemiljøa i tråd med landsdelen sine behov.

· Vestlandsrådet skal arbeide for at statlege arbeidsplassar blir desentralisert og regionalisert. 

· Gjennom nasjonale og internasjonale styresmakter arbeide for ein heilskapleg maritim politikk med fokus på utvikling av maritim transport, sikkerheit og eit godt havmiljø. 

· Vestlandsrådet skal arbeide for at Vestlandskysten har ein god kyst- og ressursforvalting som både sikrar omsyna til eit levedyktig næringsliv og til ei berekraftig utvikling av kysten. 

· Vestlandsrådet skal i fellesskap arbeide med sikte på å styrkje det regionalpolitiske nivået, og å få overført fleire oppgåver til det regionalpolitiske nivået.

· Fylkeskommunane er viktige tenesteprodusentar, og Vestlandsrådet skal i fellesskap arbeide for at fylkeskommunane har tilstrekkeleg gode rammevilkår til å ivareta desse oppgåvene på ein god måte.

Dette er kjerneområde for Vestlandsrådet, og eg meiner at eit strategidokument bør ta utgangspunkt i dei nemnte utfordringane. Eg vil rå til at desse punkta vert drøfta på rådsmøte, og at det vert arbeidd vidare med grunnlaget for samarbeid og samarbeidsområde til neste møte i Vestlandsrådet i desember.

Dette bør likevel ikkje vere til hinder for samarbeid om konkrete politiske saker også på andre område når dette er føremålstenleg. 

Politisk organisering
Det er sentralt å finne fram ei politisk organisering av Vestlandsrådet som fører til at rådet vert eit vitalt politisk organ som er i stand til å setje politisk dagsorden og å fremje Vestlandet sine interesser. 

Fylkesrådmennene ser følgjande mulege modellar for organisering av Vestlandsrådet. 

· Noverande modell med eit Vestlandsrådet som i dag med om lag same møtefrekvens (2 møte i semesteret).

· Vestlandsrådet blir delt inn i faste undergrupper etter politikkområde. Gruppene skal kunne ta initiativ til politikkutforming, og å følgje opp politikken innan kvar sine område

· Vestlandsrådet oppretter politiske undergrupper etter behov med mandat for politikkoppfølging innanfor sitt område.

· Eit kontaktorgan, der det som hovudregel ikkje blir lagt fram saker til formelle vedtak, men der politiske problemstillingar vert drøfta. Dette er ein meir løseleg og mindre formalisert modell enn dagens Vestlandsråd. Det kan haldast to møte i året, med ein meir open agenda. Det vil i så fall vere naturleg å leggje ned Vestlandsrådet som eit formalisert organ, og også å redusere ambisjonsnivået for vestlandssamarbeidet.

For fylkesrådmannen har det særleg vore viktig å finne fram til ein modell som gir sterkare politisk dimensjon og eigarskap til arbeidet i rådet, og som gjer mulegheit for kontinuitet og kraft i oppfølging av saker. Eg meiner ein av modellane med undergruppe vil best kunne ivareta dette. 

Føremona med faste undergrupper vil kunne vere at det kan gje kontinuitet i arbeidet, og ein tydeleg struktur. Føremonen med å opprette politiske undergrupper etter behov vil vere at rådet kan opptre meir fleksibelt. 

Ved faste undergrupper kan arbeide med drøfting av politiske spørsmål innan sine område, og å følgje opp vedtak i rådet. Det må likevel vere slik at Vestlandsrådet i plenum drøftar dei framlegga undergruppene kjem fram til, og vedtek oppfølging av arbeidet.

Ein muleg inndeling i undergrupper er: 

· Samferdsel

· Næring/energi/FOU
· Kyst- og ressursforvalting

· Internasjonalt arbeid 
Fleire politikkområde blir ikkje dekte opp gjennom denne inndelinga. Dette er kultur, oppfølging av regionreforma og oppfølging av statlege arbeidsplasser. Det vil vere naturleg at saker på desse områda vert handsama i plenum i Vestlandsrådet. 

Uansett modell, vil eg rå til at leiarskapen for rådet bør fortsatt rotere. Det vil vere naturleg at leiarfylke sin fylkesrådmann innstiller til rådet, og er øvste leiar av sekretariatet.
Eg vil rå til at Vestlandsrådet drøftar mulege modellar for organisering av samarbeidet.

Partnarskapen

For å få gjennomslag for saker, er det viktig å spele på lag med andre aktørar. Tidlegare har Vestlandsrådet hatt møter med ulike samarbeidspartnarar om ulike saker. Det har vore møte med storbyane, og med kommunane.

Det er vist seg vanskeleg å etablere eit formalisert samarbeid med kommunane og med dei store byane. Vi trur ikkje det vil vere føremålstenleg å prøve å utvikle eit fast samarbeid, men heller vurdere samarbeid frå sak til sak.

Gjennom å utvikle undergrupper i Vestlandsrådet, opnar dette for mulegheiter for tettare dialog med aktuelle partnarar.

Det kan vere aktuelt å arrangere møter og konferanser der aktuelle samarbeidsinstansar vert inviterte om aktuelle tema. Dette vil kunne vere arenaer for å utvikle nærare samarbeid og for dialog med aktuelle samarbeidspartar.

Økonomi

Vestlandsrådet har sett av 1 mill. kr. årleg. Dette er sentrale midlar for å kunne få til arenabygging, kunnskapsoppbygging og kunne drive politikkutforming. Det vil vere naudsynt å avsetje desse midlane også vidare frametter dersom rådet skal ha midlar til å kunne drive politisk og fagleg kunnskapsutvikling. 

Vidare prosess
Eg vil rå til at det blir lagt fram eit framlegg til strategidokument i neste møte i Vestlandsrådet 3. desember.

Parallelt kan det bli lagt fram sak til fylkestinga i desember der det vert orientert om utkastet til strategidokument, og der det vert gitt høve for fylkestinga å gje innspel. Vestlandsrådet kan ta sikte på endeleg godkjenning i første møtet i 2009.

